
桂頌（并序）

作者：王闓運　清

本作品收錄於《湘綺樓文集/卷4》

湘綺樓東，有古桂一株。枝葉婆娑，秋日花餘。折繁枝置水瓶中，凡百餘日。大樹深根，

花悉凋歇。宛彼弱條，寄於勺水。無根苞之可托，寡柯條以為輔。微花四秀，風香鬱然。

夫人含五常之精，備四時之氣，少遇挫折，遂以夭枉。智慧內削，豐采外凋。嗟此桂枝，

依柯分命，獨能苕穎不悴；飛馨流豔，鑒寒泉而寫影，零暮雨而無悲。非徒表勁於疾風，

明貞於歲晚而已。似別有懷抱，自負孤貞。不奪不移，有符大道。乃為頌曰：

貞桂冬榮，南國之嘉。秀實孤挺，榮不再華。懿此弱枝，別樹無傷。幹雖玉折，心守蘭

芳。清泉可瑩，奚必故土。白露時至，疏花微雨。十旬四秀，芬傳未歇。孤心無危，婉

孌娟潔。彼怨離根，亦云念本。函性蘊芳，繄獨自盡。如彼貞士，有托斯足。內發其幽，

外忘其璞。鍾縶琴悲，遷刑史豔。天全人損，刖而非暗。委身任化，與物無驚。保心獨

秀，別寄遙情。橘不逾淮，屈生猶頌。況茲奇姿，曾是不詠。小山阿隱，徽滿江南。妃

文媲麗，拂映湘潭。

此清朝作品在全世界都属于公有领域，因为作者逝世已经超过100年，且作品于1931年1

月1日之前出版。

